
Uppskot til 

 

Løgtingslóg um broyting í løgtingslóg um apoteksverkið, løgtingslóg um heilivág, 

løgtingslóg um almenna heilsutrygd og løgtingslóg um innflutning, nýtslu og 

góðskutryggjan av medisinskari útgerð 

(At leggja myndugleikauppgávurnar hjá landsapotekaranum til Apoteksverkið og 

Heilsustýrið, og at strika krav um farmaseutiska útbúgving) 

 

 

§ 1 

 

Í løgtingslóg nr. 104 frá 5. september 1988 

um apoteksverkið, sum broytt við 

løgtingslóg nr. 54 frá 8. mai 1991, 

løgtingslóg nr. 40 frá 6. mai 2014, 

løgtingslóg nr. 14 frá 16. mars 2015, 

løgtingslóg nr. 79 frá 7. juni 2020 og 

løgtingslóg nr. 67 frá 28. apríl 2025 verða 

gjørdar hesar broytingar: 

 

1. § 5 verður strikað. 

 

2. Í § 7, stk. 1 verða orðini 

“landsapotekari ella” strikað. 

 

3. Í § 14 verður “, og landsapotekarin skal 

góðkenna tær” strikað. 

 

4. Tvær staðni í § 19, stk. 1 og 2 verður 

“Landsapotekarin” broytt til 

“Apoteksverkið”. 

 

5. Í § 22, stk. 1 verður “Landsapotekarin 

og apotekini eru” broytt til 

“Apoteksverkið er”. 

 

6. Í § 22, stk. 2 verður: 

“Landsapotekarin” broytt til 

“Apoteksverkið”. 

 

7. Í § 22, stk. 3 verður 

“landsapotekaranum” broytt til 

“Apoteksverkinum”. 

 

8. Í § 48, stk. 1 verður “landsapotekaran” 

broytt til “Apoteksverkið ella 

Heilsustýrið”. 

 

9. Í § 50 verður “Landsapotekarin” broytt 

til “Heilsustýrið”. 

 

§ 2 

 

Í løgtingslóg nr. 67 frá 28. apríl 2025 um 

heilivág, sum broytt við nr. 41 frá 2026, 

verða gjørdar hesar broytingar: 

 



1. Í § 7, stk. 2, verður “Landsapotekarin” 

broytt til “Heilsustýrið”. 

 

2. Í § 18, stk. 4 og § 21 verður 

“Landsapotekarin” broytt til 

“Heilsustýrið”. 

 

3. Tvær staðni í § 22 og í § 24 verður 

“Landsapotekarin” broytt til 

“Heilsustýrið”. 

 

4. Í § 23, stk. 1 verður “Landsapotekarin” 

broytt til “Heilsustýrið” og “hjá 

honum” verður strikað. 

 

5. Í § 23, stk. 2 verður “Landsapotekarin 

og starvsfólk undir 

Landsapotekaranum hava” broytt til: 

“Heilsustýrið hevur”. 

 

6. Í § 25, stk. 1 verður “landsapotekaran” 

broytt til “Apoteksverkið ella 

Heilsustýrið”. 

 

§ 3 

 

Í løgtingslóg nr. 178 frá 22. desember 

2009 um almenna heilsutrygd 

(Heilsutrygdarlógin), sum seinast broytt 

við løgtingslóg nr. 50 frá 2024, verða 

gjørdar hesar broytingar: 

 

1.    Yvirskriftin yvir § 12 verður orðað 

soleiðis: 

 

“Tilskot til heilivág” 

 

2. Tvær staðni í § 12, í § 13, 2. pkt., í § 

16, tvær staðni í § 21 og tvær staðni í § 

22 verður “Landsapotekarin” broytt til 

“Apoteksverkið”.  

 

3. Í § 12, stk. 3, § 13, 1. pkt., § 19, stk. 2 

og § 29, stk. 1 verður 

“Landsapotekaranum” broytt til 

“Apoteksverkinum”. 

 

§ 4 

 

Í løgtingslóg nr. 76 frá 6. mai 2022 um 

innflutning, nýtslu og góðskutryggjan av 

medisinskari útgerð, verða gjørdar hesar 

broytingar: 

 

1. Í § 2, stk. 1, § 3, stk. 1, tríggja staðni í 

§ 4 og tvær staðni í § 8 verður 

“Landsapotekarin” broytt til 

“Heilsustýrið”. 

 

2. Í § 1, stk. 2, nr. 5, § 4, stk. 3, § 9, stk. 1 

verður “Landsapotekaran” broytt til 

“Heilsustýrið”. 

 

3. Í § 1, stk. 3, § 2, stk. 3, tríggja staðni í 

§ 6 og § 9, stk. 1 verður 

“Landsapotekaranum” broytt til 

“Heilsustýrinum”. 

 

 

§ 5 

 

Henda løgtingslóg kemur í gildi 1. januar 

2027.  

Kapittul 1. Almennar viðmerkingar 

 

1.1. Orsakir til uppskotið 

1) At taka av Landsapotekaraembætið og at leggja myndugleikauppgávurnar hjá 

landsapotekaranum til Apoteksverkið og Heilsustýrið 

Uppskotið er ein liður í at seta í verk tilmæli frá “Ætlanini fyri Fólkaheilsustýrið” frá 2021. Í tí 

ætlanini stendur, at í 2026 verður farið undir at flyta tann partin av landsapotekaraembætinum, 

sum snýr seg um eftirlitsuppgávur, til Heilsustýrið. 

 

Uppskotið hevur við sær at rakstraruppgávurnar hjá Landsapotekaranum verða fluttar til 

Apoteksverkið og eftirlitsuppgávurnar til Heilsustýrið. 

 

2) At strika krav um farmaseutiska útbúgving 

Heilsu- og orkumálaráðið metir at til ber at røkja starvið sum stjóri fyri Apoteksverkið við 

einum farmaseutprógvi ella við aðrari viðkomandi útbúgving. Tað, sum hevur størstan týdning 

er at stjórin fyri apoteksverkið hevur viðkomandi útbúgving, royndir og innlit innan 

ábyrgdarøkið hjá honum. Stjórin fer at hava evstu ábyrgd fyri rakstri, fíggjarætlanum og 

fíggjarstýring í Apoteksverkinum. 

 

1.2. Galdandi lóggáva 

1) At taka av Landsapotekaraembætið og at leggja myndugleikauppgávurnar hjá 

landsapotekaranum til Apoteksverkið og Heilsustýrið 

Tað hevur ikki eydnast Heilsu- og orkumálaráðnum at fingið til vega tilfar um endamálið við 

at seta á stovn Landspotekaraembætið. 

 

Løgtingið samtykkir við løgtingslóg um Apotek frá 1949, nr. 14, at Landsstýrinum verður 

givið upp í hendur at kanna møguleikan fyri at seta á stovn eitt landsapotek. Sama ár verður 

fyrsti landsapotekari settur og er hann samstundis leiðari fyri Tjaldurs apotek.  

 

Landsstýrið setir í 1952 landslæknan “sum eftirlitsmann við apotekinum, filialum og 

handkeypssølum”. Eftirlitið verður skipað eftir somu reglum, sum er galdandi fyri eftirliti við 

apotekum o.ø. í hinum partinum av ríkinum. 

 

Fyrsta reglugerð viðvíkjandi Landsapotekaranum er “Reglugerð um apotek” frá 16. juli 1956 

við heimild í løgtingslóg nr. 63 frá 16. desember 1949. Í í hesi reglugerð er ásett at 

Landsapotekarin ansar eftir, at lógir og reglur, sum eru galdandi fyri apotekini í Føroyum, 

verða yvirhildnar. Harumframt at Landsapotekarin setur starvsfólki, tó so at landsstýrið skal 

góðkenna tey, sum verða sett sum fyristøðumenn fyri deildarapotekunum. 

 

Landsstýrið samtykkir í 1979 at loysa landsapotekaran frá dagligu leiðsluni av Tjaldurs 

Apotekinum, soleiðis at landsapotekarin hevur yvirleiðsluna og umboðanina úteftir av 

apoteksverkinum, meðan hin dagliga leiðslan innanfyri rammurnar av góðkendum 

fíggjarætlanum er hjá deildarleiðarum, undir egnari, ein fyri hvørt apotekið. Landsapotekarin 

skal ansa eftir, at góðkendar fíggjarætlanir verða hildnar. Ein ráðleggingarnevnd við 7 limum, 

undir hesum landsapotekaranum, viðger fíggjarætlanirnar og leggur tær fyri landsstýrið til 

góðkenningar. Eisini skal landsapotekarin luttaka í visitatsum saman við landslæknanum og 

deildarleiðarum. 

Landsstýrið samtykkir í 1983 at landsapotekarin umsitur almenn mál apoteksverkinum 

viðvíkjandi, hevur tað farmaseutiska eftirlitið við apotekunum, umboðar apoteksverkið 

úteftir, ansar eftir at góðkendar fíggjarætlanir verða hildnar og, sum partur av eini 

ráðleggingarnevnd við trimum limum, gevur tilmæli um tilnevning av apotekarum. 

Landsstýrið boðar landslæknanum frá hesi samtykt og loysur honum úr nevnda farmaseutiska 

eftirlitsstarvi, sum landsapotekarin hereftir hevur í hondum.  

 

At síggja til hevur Landsapotekarin síðan 1983 havt um hendi tað farmaseutiska eftirlitið 

umframt havt evstu ábyrgd fyri at góðkendar fíggjarætlanir verða hildnar. 

 

Ein tíðarbær lýsing av uppgávunum hjá Landsapotekaranum er at lesa á blaðsíðu 30 í “Ætlan 

fyri Fólkaheilsustýrið” frá 2021. 

 

Eitt bygnaðarligt áhugamálsstríð er í sambandi við, at í roynd og veru ein og sami 

myndugleiki øðrumegin rekur Apoteksverkið og umsitur lógirnar um apoteksverkið og 

heilivág, og hinumegin hevur eftirlit við, at lógirnar verða hildnar. Landsapotekarin hevur 

ovastu leiðsluna í Apoteksverkinum, og skal saman við apotekarunum o.ø. standa fyri rakstri, 

fíggjarætlanum og fíggjarstýring. Harumframt hevur landsapotekarin eftirlit við, at lógirnar 

um apoteksverkið og heilivág verða hildnar, undir hesum ábyrgd fyri farmaseutiska 

eftirlitinum. 

 

Bygnaðarlig áhugamálsstríð kunnu til dømis elva til at álitið á óheftni av eftirlitinum viknar, 

at gjøgnumskygni á eftirlitinum væntar ella er ójavnt frá máli til mál og at váði er fyri at 

rakstraruppgávur verða raðfestar framum eftirlititsuppgávur. 

 

2) At strika krav um farmaseutiska útbúgving 

Sambært grein 7 í galdandi lóg um apoteksverkið er krav um at Landsapotekarin skal 1) hava 

staðið danskt farmaseutiskt kandidatprógv ella líkt prógv, sum er góðkent at lúka sáttmála við 

onnur lond og 2) av starvi frammanundan vorðin skikkaður til at standa fyri rakstrinum av 

apoteki. 

 

Kravið hevur við sær, at umsøkjarahópurin til starvið sum Landsapotekari í roynd og veru er 

avmarkaður til umsøkjarar við farmaseutiskum kandidatprógvi ella tílíkum prógvi. 

 

1.3. Endamálið við uppskotinum 

Endamálini við hesum uppskotinum eru: 

1. At taka av Landsapotekarasembætið og leggja myndugleikauppgávur hjá 

landsapotekaranum til Apoteksverkið og Heilsustýrið. 

2. At kravið um farmaseutiskt kandidatprógv ikki verður ført víðari til stjóran fyri 

Apoteksverkið. 

 

1) At taka av Landsapotekarasembætið og leggja uppgávur hjá landsapotekaranum til 

Apoteksverkið og Heilsustýrið 

Við uppskotinum verður myndugleikin “Landsapotekarin” strikaður úr galdandi lógum. 

Ætlanin er at taka av Landsapotekaraembætið og seta ein stjóra fyri Apoteksverkið. Stjórin fer 

at hava evstu ábyrgd fyri rakstri, fíggjarætlanum og fíggjarstýring í Apoteksverkinum.  

 

Uppskotið ger upp við verandi bygnaðarliga áhugamálsstríðið og stuðlar undir eitt meira 

uttanveltað eftirlit við lógunum um apoteksverkið og heilivág. Sí um hetta undir “galdandi 

lóggáva”. 

Uppskotið hevur við sær at rakstraruppgávurnar hjá landsapotekaranum verða fluttar til 

Apoteksverkið og eftirlitsuppgávurnar til Heilsustýrið. Skilt verður sostatt millum raksturin 

av Apoteksverkinum og eftirlitið við lógunum um apoteksverkið og heilivág. Eisini aðrar 

uppgávur, sum út frá einum gegnissjónarmiði eru óhepnar at Apoteksverkið hevur um hendi, 

verða fluttar til Heilsustýrið. 

 

Niðanfyri verða ávísar av mest orku- ella tíðarkrevjandi uppgávunum tiknar fram. 

 

1,2 Eftirlitið við lógunum um Apoteksverkið og heilivág 

Eftirlitið við lógunum um Apoteksverkið og heilivág fevnir um eina røð av uppgávum til dømis 

at reglur fyri framleiðslu og dygd av heilivági verða hildnar, at einkarætturin hjá 

Apoteksverkinum at flyta inn, handla við o.a. heilivági verður hildin, at vørugoymslan er 

hóskandi og nóg stór til eftirspurningin, at søluprísurin á heilivági er rætt ásettur og at 

reseptreglur sambært forskriftakunngerðini verða hildnar. 

 

Í dag hevur í roynd og veru sami myndugleiki heimild at umsita og hava eftirlit við lógunum. 

 

Skotið verður upp, at eftirlitsuppgávurnar hjá Landsapotekaranum sambært lógunum um 

Apoteksverkið og heilivág verða fluttar til Heilsustýrið. 

 

1,3 Tilskot til heilivág 

Avgerðir um tilskot til heilivág ávirka nýtsluna av heilivági í Føroyum. Tess meira tilskot 

verður játtað tess meira hækkar nýtslan av heilivági. Um nýtslan av heilivági hækkar, hækkar 

inntøkugrundarlagið hjá Apoteksverkinum samsvarandi.  

 

Í dag hevur í roynd og veru sami myndugleiki heimild at taka avgerðir um tilskot til heilivág 

og ábyrgd fyri veitaran av heilivági í Føroyum. 

 

Útihýsast kann ikki at ein samanrenning av fyrisitingarligum og rakstrarligum áhugamálum 

kann fara fram tá sami myndugleiki tekur avgerðir um tilskot til heilivág og hevur ábyrgd fyri 

veitaran av heilivági í Føroyum. 

 

Við hesum í huga verður skotið upp at flyta ábyrgdina av tilskotsavgerðum sambært 

heilsustrygdarlógini til Heilsustýrið. 

 

1,4 Yvirskipað heilivágsfaklig ráðgeving 

Týdningarmikið er at fólk, myndugleikar og vinna vita hvar tey skulu venda sær við 

fyrispurningum um heilivágsfakliga ráðgeving av yvirskipaðum slag.  

 

Landsapotekarin hevur havt um hendi at ráðgeva um heilivágsviðurskifti og heilivágsøkið sum 

heild, undir hesum, at ráðgeva landsstýrisfólkinum o.ø. í sambandi við lógarverkið innan 

heilivágsøkið. 

 

Skotið verður upp at hendan uppgávan verður flutt til Heilsustýrið. 

 

1,5 Eftirlit við medisinskari útgerð 

Apoteksverkið veitir ymiskar vørur innan røkt, heilsufremjan og medisinska útgerð og hevur 

eisini eftirlit við medisinskari útgerð.  

Apoteksverkið metir at eftirlit við medisinskari útgerð ikki hevur eitt natúrlig tilknýtið til 

virksemið hjá stovninum. Eftirlitsuppgávan eigur at verða skipað sambært sama leisti sum 

annað fakeftirlit, har myndugleika- og rakstraruppgávur eru skipaðar hvør sær. Við hesum í 

huga metir Apoteksverkið, at umsitingin av lógini um medisinska útgerð og tilhoyrandi 

eftirlitsuppgávur eiga at verða fluttar til Heilsustýrið. 

 

Skotið verður upp at umsiting og eftirlit við medisinskari útgerð verður flutt til Heilsustýrið. 

 

1,6 Ávísar aðrar uppgávur, sum eftir ætlan verða fluttar til Heilsustýrið  

 

• Ábyrgd fyri GMP – tað er Good Manufacturing Practice – eftirlit av 

Apoteksframleiðsluni.  

• Ábyrgd fyri tilbúgving innan heilivágsøkið í sambandi við umfarssjúkur og aðrar 

kreppustøður. 

• Eftirlitstænasta fyri TAKS í sambandi við innflutning av ólógligum heilivágsevnum 

ella dopingevnum. 

• Ymsar uppgávur viðvíkjandi bekendtgørelse for Færøerne om euforiserende stoffer. 

• Yvirvaka hjáárin í sambandi við heilivágsnýtslu, tað er pharmacovigilance. 

 

2) At kravið um farmaseutiskt kandidatprógv ikki verður ført víðari til stjóran fyri 

Apoteksverkið 

Skotið verður upp at kravið um at Landsapotekarin skal hava farmaseutiskt kandidatprógv ella 

líkt prógv, umframt kravið at verða vorðin skikkaður til at standa fyri rakstrinum av apoteki frá 

starvi frammanundan, ikki verður ført víðari til stjóran fyri Apoteksverkið. 

 

Við uppskotinum kann best skikkaði umsøkjarin til starvið sum stjóri fyri Apoteksverkið verða 

settur, uttan mun til um viðkomandi hevur farmaseutprógv ella aðra viðkomandi útbúgving. 

Við uppskotinum kann roknast við einum øktum umsøkjarahópi til starvið sum stjóri fyri 

Apoteksverkið. 

 

Heilsu- og orkumálaráðið metir at til ber at røkja starvið sum stjóri fyri Apoteksverkið við 

einum farmaseutprógvi ella við aðrari viðkomandi útbúgving. Tað, sum hevur størstan týdning 

er at stjórin fyri apoteksverkið hevur viðkomandi útbúgving, royndir og innlit innan 

ábyrgdarøkið hjá honum. Stjórin fer at hava evstu ábyrgd fyri rakstri, fíggjarætlanum og 

fíggjarstýring í Apoteksverkinum. 

 

Hollur farmaseutiskur kunnleiki er ein grundleggjandi fortreyt fyri einum vælvirkandi 

Apoteksverkið og tryggari heilivágsveiting. Heilsu- og orkumálaráðið metir ikki at uppskotið 

hevur við sær, at atlitið til farmaseutiska góðsku og kunnleika í Apoteksverkinum verður sett 

til viks. Hetta tí at hollur farmaseutiskur kunnleiki er og eigur at vera tryggjað á stovninum sum 

heild, og ikki neyðturviliga at vera knýtt at ovasta leiðara. Apoteksstjórnin fevnir í verandi løtu 

um Landsapotekaran, ein apotekara á hvørjum apoteki umframt ein fyrisitingar- og 

rakstrarstjóra. Allir apotekarar í apoteksstjórnini eru farmaseutar. 

 

Uppskotið skal harafturat síggjast í ljósinum av, at apoteksverkið er í støðugari menning. 

Ársverk eru økt úr 63 í 2000 upp í 155 í 2025. Sølan av vørum og tænastum er økt úr 120 mió. 

kr. upp í 438 mió. kr. í sama tíðarskeiði. Apoteksverkið fer harafturat innan leingi at leggja 

fram eina dagførda strategi fyri Apoteksverkið. Hendan menningin setir økt og broytt krøv til 

leiðsluna og til stjóran. 

1.4. Samandráttur av nýskipanini við uppskotinum 

1. At taka av landsapotekarasembætið og leggja myndugleikauppgávur hjá 

Landsapotekaranum til Apoteksverkið og Heilsustýrið. 

2. At kravið um farmaseutiskt kandidatprógv ella líkt prógv ikki verður ført víðari til 

stjóran fyri Apoteksverkið. 

 

1.5. Ummæli og ummælisskjal 

Heilsu- og orkumálaráðið sendi tann 23. februar 2026 til ummælis Løgtingslóg um broyting í 

løgtingslóg um apoteksverkið, løgtingslóg um heilivág, løgtingslóg um almenna heilsutrygd og 

løgtingslóg um innflutning, nýtslu og góðskutryggjan av medisinskari útgerð (Avtaka 

Landsapotekaraembætið og leggja myndugleikauppgávurnar hjá landsapotekaranum til 

Apoteksverkið og Heilsustýrið). 

 

Av tí at ávísar broytingar eru gjørdar í uppskotinum verður uppskotið sent til ummælis av 

nýggjum. 

Kapittul 2. Avleiðingarnar av uppskotinum 

 

2.1. Fíggjarligar avleiðingar fyri land og kommunur 

Mett verður ikki, at uppskotið hevur við sær fíggjarligar avleiðingar fyri land og kommunur. 

 

Við uppskotinum fer eftirlitið – og tað tilfeingi, sum verður brúkt uppá eftirlitið - ikki at fevna 

um annað ella meira enn tað, sum eftirlitið fevnir um í dag.  

 

Apoteksverkið upplýsir at Apoteksverkið samanlagt brúkar eitt fulltíðarfarmaseutstarv og 1-2 

vikuligar arbeiðsdagar hjá einum samskipara í sambandi við tær eftirlitsuppgávur, sum við 

hesum uppskoti verða fluttar til Heilsustýrið. Hetta tilfeingið verður flutt frá Apoteksverkinum 

til Heilsustýrið. 

 

Apoteksverkið upplýsir, at tað koma á leið 100 umsóknir um tilskot til heilivág um mánaðin. 

Starvsfólkaorkan, ið verður brúkt at viðgera og taka støðu til umsóknirnar, er á leið 25-30 tímar 

um vikuna. Hendan starvsfólkaorkan fevnir bæði um viðgerðina og skrivaraleiklutin. 

 

Apoteksverkið brúkar í dag umleið 4 tímar um vikuna til uppgávur viðvíkjandi lógini um 

medisinskari útgerð, svarandi til umleið 0,10 ársverk. Aðrar týðandi meirútreiðslur kunnu ikki 

væntast í sambandi við flytingina av hesi uppgávu, um hon verður flutt óbroytt. 

 

Apoteksverkið ber kostnaðin av møguligum meirútreiðslum í sambandi við flytingina av 

uppgávunum sambært hesum uppskotinum. 

 

2.2. Umsitingarligar avleiðingar fyri land og kommunur 

Mett verður ikki, at lógaruppskotið hevur við sær umsitingarligar avleiðingar fyri land og 

kommunur. 

 

Tilfeingið, sum í dag verður brúkt at umsita verandi uppgávur, verður flutt til Heilsustýrið. 

 

2.3. Avleiðingar fyri vinnuna 

Mett verður ikki, at lógaruppskotið hevur við sær avleiðingar fyri vinnuna.  

 

2.4. Avleiðingar fyri umhvørvið 

Mett verður ikki, at lógaruppskotið hevur við sær avleiðingar fyri umhvørvið. 

 

2.5. Avleiðingar fyri serstøk øki í landinum 

Mett verður ikki, at lógaruppskotið hevur við sær avleiðingar fyri serstøk øki í landinum. 

 

2.6. Avleiðingar fyri ávísar samfelagsbólkar ella felagsskapir 

Mett verður ikki, at lógaruppskotið hevur við sær avleiðingar fyri ávísar samfelagsbólkar ella 

felagsskapir. 

 

2.7. Millumtjóðasáttmálar á økinum 

Millumtjóðasáttmálar, sum Føroyar hava skyldu at fylgja, eru ikki á økinum. 

 

2.8. Tvørgangandi millumtjóðasáttmálar 

Lógaruppskotið ger seg ikki inn á Hoyvíkssáttmálan og Evropeiska Mannarættindasáttmálan, 

EMRS. 

2.9. Markaforðingar 

Kendar markaforðingar eru ikki á økinum. 

 

2.10. Revsing, fyrisitingarligar sektir, pantiheimildir ella onnur størri inntriv 

Lógaruppskotið hevur ikki ásetingar um revsing o.a. 

 

2.11. Skattir og avgjøld 

Lógauppskotið hevur ikki ásetingar um skattir ella avgjøld. 

 

2.12. Gjøld 

Lógauppskotið hevur ikki ásetingar um gjøld. 

 

2.13. Áleggur lógaruppskotið likamligum ella løgfrøðiligum persónum skyldur? 

Lógaruppskotið áleggur ikki likamligum ella løgfrøðiligum persónum skyldur. 

 

2.14. Leggur lógaruppskotið heimildir til landsstýrisfólkið, ein stovn undir 

landsstýrinum ella til kommunur? 

Lógaruppskotið leggur ikki heimildir til landsstýrisfólkið, ein stovn undir landsstýrinum ella 

til kommunur. 

 

2.18. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Nei Nei Nei Nei Nei 

Umsitingarligar 

avleiðingar 
Nei Nei Nei Nei Nei 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

Kapittul 3. Serligar viðmerkingar 

 

3.1. Viðmerkingar til ta einstøku greinina 

 

Til § 1 

Nr. 1. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987, hevur nevndin skotið hesa áseting upp: 

 

§ 5. Landsstýrið tilnevnir landsapotekaran. Landsapotekarin verður settur sum tænastumaður. 

2. stk. Landsstýrið ásetir nærri reglur um virki landsapotekarans. 

 

Í viðmerkingunum til greinina frá ráðleggingarnevndini stendur: 

Til § 5, 1. stk.: Vanligt er, at fyristøðumenn fyri landsstovnum eru tænastumenn, tí tað er 

nátúrligt at teir hava ábyrgd fyri landinum, og er tað eisini galdandi í hesum føri. Fyri tann 

núsetta landsapotekaran er tó ein serlig skiftisregla í § 58. Viðvíkjandi starvssetingarháttinum 

verður víst til viðmerkingarnar til § 6. 

 

Landsstýrið mælti í løgtingsmáli 119/1986 Løgtinginum til at samtykkja grein 5, stk. 1 tó so, 

at seinna punktum gongur út. 

 

Til § 5, 2. stk.: Landsapotekarin hevur higartil virkað, sambært landsstýrissamtykt viðvíkjandi 

apoteksverkinum frá 15. september 1983 og hevur sum høvuðsuppgávu at umsita almenn mál 

viðvíkjandi apoteksverkinum, hava tað farmaseutiska eftirlitið við apotekunum og umboða 

apoteksverkið úteftir. 

 

Við at strika § 5 verður ikki krav um at landsstýrið tilnevnir landsapotekaran og kann áseta 

reglur um hansara virki. 

 

Nr. 2. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987, hevur nevndin viðmerkt við atliti at 

útbúgvingarkrøvum: “Fyrimyndin fyri ásetingini er § 15 í "Lov nr. 279/1984 om 

apoteksvirksomhed" [...] c) Skotið er upp, at danskt farmaseutiskt kandidatprógv verður kravt 

ella annað prógv, sum er javnsett við hetta, og sum lýkur treytir í altjóðasáttmála. Um so er, at 

"overenskomst af 25. august 1981 mellem Danmark, Finland, Norge og Sverige om 

godkendelse af erhvervsudøvelse for visse personalegrupper inden for sundhedsvæsenet og 

veterinærvæsenet" verður lýstur at galda í Føroyum, kunnu farmaseutar úr øðrum 

Norðurlondum lúka hesar treytir [...]” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 7. Ætlanin er ikki at føra kravið um farmaseutiskt kandidatprógv víðari til stjóran 

fyri apoteksverkið. Sí meira um hetta undir punkt 1.3. í almennu viðmerkingunum. 

 

Nr. 3. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“Ásetingin kemur í staðin fyri § 11, 3. stk. í "An. 272/1937 om apotekervæsenet på Færøerne 

og ta verkligu meginreglu, at landsstýrið hevur góðkent avgreióslutíðina. Eftir hesum verður 

hendan heiraildin latin landsapotekaranum.” 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 14. Ætlanin við uppskotinum er ikki at broyta galdandi avgreiðslutíðir ella 

vaktarskipan. Tað verður sostatt framvegis eitt krav, at avgreiðslutíðir og vaktarskipan verða 

at laga eftir umstøðunum á staðnum, tó skal landsapotekarin ikki góðkenna tær. Stjórin fyri 

apoteksverkið fer saman við apotekarunum at skipa fyri rakstrinum á apotekunum, undir hesum 

avgreiðslutíðir og vaktarskipan. 

 

Nr. 4. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“Slík mál hava higartil verið avgreidd í landsstýrinum samsvarandi § 4 í løgtingslóg 14/1949 

um apotek. Landsapotekarin eigur at umsita málið eftir teimum reglum, sum higartil hava verið 

galdandi soleiðis at bygdráðið, kommunulæknar og landslæknin eisini fáa høvi til ummæli.” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 19. Heimildin sambært galdandi grein 19 verður flutt til Apoteksverkið. Ætlar 

Apoteksverkið at seta á stovn ella taka av eina handkeypssølu, verður ætlanin send 

landsstýrisfólkinum til ummælis fyri avgerðin verður tikin. 

 

Nr. 5. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“[Viðkomandi grein] er so at skilja, at apoteksverkið er sjálvfíggjandi, og er landsapotekarin 

og apotek við møguligum deildum fíggjað av rakstraravlopinum hjá apotekunum.” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 22. Ásett verður at Apoteksverkið er ein búskaparlig eind.  

 

Apoteksverkið sambært hesi grein er at skilja sum apotekini og stápseindin hjá verandi 

Landsapotekara. 

 

Greinin er framvegis soleiðis at skilja at apoteksverkið er sjálvfíggjandi og møguligar deildir 

hjá stápseindini ella apotekunum eru fíggjaðar av rakstraravlopinum hjá apotekunum.  

 

Nr. 6. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“[Viðkomandi grein] er logarfesting av, at landsapotekarin og hvørt av apotekunum hava 

roknskap sær.” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 22, stk. 2. Ætlanin er ikki at broyta galdandi roknskaparmannagongdir.  

 

Apoteksverkið sambært hesi grein er at skilja sum stápseindin hjá verandi Landsapotekara. 

 

Nr. 7. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“[Viðkomandi grein] er lógfesting av galdandi reglum í landsstýrissamtykt, 19. september 1983 

um apoteksverkið, har ásett er, at landsapotekarin og apotekararnir gera fíggjarætlan og tilmæli 

til landsstýrið hesum viðvíkjandi í felag.” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 22, stk. 3. Ætlanin er ikki at broyta galdandi roknskaparmannagongdir.  

 

Apoteksverkið sambært hesi grein er at skilja sum stápseindin hjá verandi Landsapotekara. 

 

Nr. 8. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“Av tí at nogvar av reglunum, sum ásetast skulu við heimild í lógini og avgerðir, sum skulu 

takast, eru av ógvuliga tekniskum slagi, verður mett rætt, at heimild er at leggja avgerðarrættin 

og heimildirnar at skriva út fyriskipanir til landsapotekaran. Tá landsapotakarin lýsir 

kunngerðir, fer tað fram a vanligan hátt, t.e. við lýsing í Dimma- lætting og seinni upptøku í 

Føroya kunngerðasavn.” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 48, stk. 1. 

 

Um so er at landsstýrisfólkið brúkar hesa heimild verður lagt upp til at landsstýrisfólkið fyrst 

metir um heimildin kann bólkast sum ein eftirlitsheimild ella ein heimild, sum hevur við 

raksturin í Apoteksverkinum at gera. Í fyrsta førinum verður heimildin løgd til Heilsustýrið og   

í næsta førinum til Apoteksverkið.  

 

Nr. 9. 

Í “Uppkast, álit og viðmerkingar løgtingslóg um apoteksverkið og heilivág” frá 

Ráðleggingarnevndini fyri Apoteksverkið, 1987 stendur í viðmerkingunum til hesa áseting: 

“Ásetingin gevur landsapotekaranum eftirlitsheimildina. Siðvenja er, at eftirlit verður framt í 

minsta lagi eina ferð árliga.” 

 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 50. Heimildin verður løgd til Heilsustýrið samsvarandi tí, sum er ført fram undir 

punkt 1.2 og 1.3 í hesum uppskotinum. 

 

Til § 2 

Nr. 1 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 7, stk. 2. 

 

Uppgávan at samstarva við TAKS um innflutning av heilivági verður flutt til Heilsustýrið. Mett 

verður tí, at heimildin sambært grein 7, stk. 2 eisini eigur at verða flutt til Heilsustýrið. 

 

Nr. 2 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 18, stk. 4 og § 21.  

 

Apoteksverkið er ikki vitandi um at heimildirnar sambært greinunum 18, stk. 4 og 21 hava 

verið brúktar.  

Sambært uppskotinum fer Heilsustýrið at hava eftirlit við lógini um heilivág, undir hesum 

kapittul 6. Mett verður tí heimildirnar sambært greinunum 18, stk. 4 og 21 eiga at verða flutta 

til Heilsustýrið. 

 

Nr. 3-5  

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 22, grein 23 og grein 24.  

 

Eftirlitsheimildin verður løgd til Heilsustýrið samsvarandi tí, sum er ført fram undir punkt 1.2 

og 1.3 í hesum uppskotinum. 

 

Nr. 6 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í grein 25, stk. 1. 

 

Um so er at landsstýrisfólkið brúkar hesa heimild verður lagt upp til at landsstýrisfólkið fyrst 

metir um heimildin kann bólkast sum ein eftirlitsheimild ella ein heimild, sum hevur við 

raksturin í Apoteksverkinum at gera. Í fyrsta førinum verður heimildin løgd til Heilsustýrið og   

í næsta førinum til Apoteksverkið. 

 

Til § 3 

Nr. 1 

Ásetingarnar í kapittlinum snúgva seg um tilskot til heilivág og verður yvirskriftin tí broytt til 

hetta. 

 

Nr. 2 og 3 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í greinunum 12, 13, 16, 19, 21, 22, 29. 

 

Við tí í huga, sum er ført fram undir 1.3 í hesum uppskoti viðvíkjandi tilskoti til heilivág verður 

heimildin flutt til Heilsustýrið. 

 

Til § 4 

Nr. 1-3 

Við uppskotinum verður myndugleikin “Landsapotekarin” strikaður úr galdandi lógum, undir 

hesum í greinunum 1, 2, 3, 4, 6, 8 og 9. 

 

Við tí í huga, sum er ført fram undir 1.3 í hesum uppskoti viðvíkjandi eftirliti við medisinskari 

útgerð verður heimildin flutt til Heilsustýrið. 

 

 

 

 

 

 

Heilsu- orkumálaráðið, 6. august 2026. 

 

Eyðdis Hartmann Niclasen 

landsstýriskvinna 

/ Bjørgfríð Ludvig 

 

 

Yvirlit yvir fylgiskjøl: 

Fylgiskjal 1: 

 


